
      ల్లాసనమాఖ్యఁ గాంచి యుపలాలనఁ చేసితి నెల్లవిశ్వమున్

      మోసము లేని మేలునకు ముచ్చట దీరదు నెమ్మనంబునన్.

గీ. ధాత్రి శాస్త్రంబు లెల్ల నపుత్రకునకు, గతులు లేవని వివరించుకతన నెన్ని

      గతులు దలఁచినఁ బరలోకగతులు లేవు, గతి తదన్యంబుగలదె యేగతిఁ దరింతు.

క. భోగములు రాగములు నను, చాగము లుద్యోగములుకు సత్కర్మముగా

      యాగములు శుభాగములు, బాగులు గాలేవు పరవిభాగంబునకున్.

చ. తడబడతొక్కుఁ బల్కు లమృతంబులు చిందకఁ దప్పుతప్పు చి

      ట్టడుగులు నందియ ల్మొరయ నౌదల నిద్దపురావిరేక ము

      ట్టిడుకొన నాడుబాలకుల నెత్తు కృతార్థుల పుణ్య మెట్టిదో

      కొడుకులు లేని వానిబ్రదుకు బ్రదుకే పరికించి చూచినన్.

చ. జననిమృదూరుపీఠి దిగజారి తనుంగని బారచాపుచున్

      దనయుఁడు రాఁగ గ్రక్కున నిధానము వచ్చెను దండ్రివచ్చె జ

      క్కని యపరంజి వచ్చె నను గాచిన యయ్యలు వచ్చినారు మో

      హనపుమురారి వచ్చెనని యక్కునఁ జేర్పని జన్మ మేటికిన్.

సీ. తరియింపనేర్చునే నిరయకోపానలావరణ వృధాతాపభర పయోధి

      కడతేరనేర్చునె నడలిపోనిపితౄణగాఢాయసోమశృంఖలచయంబు

      త్రోయఁజాలునె నిరపాయ జన్మావధి క్రమసమార్జిత ఘోరకలుషరాశి

      యనుభవించునె విలోకన తపఃఫల నూనంద సౌఖ్యరసానుభవము

      కటకటా పుత్రహీనుఁ డేకరణిఁ గాంచు, నుభయలోకసుఖంబు లెందున్న నేమి

      వ్యర్థజీవనుఁ డేలెక్కవాడుఁ గాడు, తగునె యనపత్యవదనసందర్శనంబు.

శా. కేలుం దమ్ములు జాలువాసరిపిణుల్ గీలించి బాలామణుల్

      డోలాశయ్యఁ గుమారకు న్నిలిపి లాలో లాలి లాలమ్మ లా

      లీ లాలీ యని జోలబాటఁ జెవు లాలింపంగ నేపుణ్యముల్

      చాలా చేసిరొకో నృపాలకులు సత్సంతాన లాభార్థులై.

సీ. ముద్దులతనయుఁడు ముందట నాడంగ వలువదే గృహములుగల ఫలంబు

      జెవులలో జోలలు జిలుకుకుమారుని గనుటెగా కన్నులుగల ఫలంబు

      పట్టి నాగారాపుపట్టి యనుచు నెత్తఁ గాంచునె నెమ్మేనుగల ఫలంబు

      మాటికి నవ్యక్తమధురోక్తముల సుతుల్ పలుకుట వీనులుగల ఫలంబు

      సుతవిహీనుని సామ్రాజ్యసుఖము లేల, కామినీమణు లేల భోగంబు లేల

      చింతసేయుట గతజలసేతుబంధ, నంబు చందంబు చరమకాలంబు నందు.

		 ఈ పేజీలో చివరి మార్పు 22 డిసెంబరు 2020న 19:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

